
	తే. గీ.	
అతులకవితాప్రసంగసంగతులు వెలయుఁ

బ్రౌఢి నను జూచి యమ్మేటి పసపులేటి

వెంకటేంద్రుని సత్పుత్రి విమలగాత్రి!

కలితసద్గుణరాజి! రంగాజి వినుము.

	సీ.	
కుందముల్ వికసించు నందముల్ మీరంగఁ

        గందముల్ రచియించు కౌశలంబు

ప్రాసముల్ బహుయతిన్యాసముల్ వెలయంగ

        సీసముల్ హవణించు చిత్రమహిమ

జాతు లలంకారరీతులు దనరంగ

        గీతులు రచియించు చాతురియును

పదములు మృదురసాస్పదము లౌర యనంగఁ

        బదములు జెప్పెడు ప్రౌఢిమంబు



	 







	తే. గీ.	
నుచితవైఖరి ద్విపదలు రచనసేయ

ననిశమును రాయసములు వాయంగఁ జదువ

సమయ (మెఱుఁ)గుచుఁ గార్యభాగములు దెలుప

నిపుణభావంబు జగతిలో నీక చెల్లు.

	తే. గీ.	
అయ్యది(నముల) రామభద్రమ్మ మధుర

వాణికాంబయు సరసగీర్వాణభాష

నిట్టికృతులను రచియించి యిలను గీర్తిఁ

జాల గాంచిరి సుకవులు సన్నుతింప.

	శా.	
శృంగారైకరసంబు(లోఁ) బదములన్ జెల్కొంద మెప్పించి తౌ

సంగీతజ్ఞుల మేలు నా నుభయభాషాచాతురి న్నీ వికన్

రంగత్ప్రౌఢి బ్రబంధ మొక్కటి యొనర్పంగావలె న్మత్కథన్

రంగాజీ! భవదీయవాగమృతధారావైఖరుల్ మీరఁగన్.

	వ.	
అట్టి ప్రబంధంబును శ్రీరాజగోపాలున కంకితంబు గావింపుము.

మఱియు నేతత్ప్రబంధంబునకు నత్యధికమహత్వంబు గలుగ మన వీటం

జెన్నారు మన్నారుల ఫాల్గుణమహోత్సవాది దివ్యవైభవంబులు

వర్ణింపు మని యానతిచ్చి మెచ్చువచ్చు జాంబూనదాంబరతాంబూల

మాల్యంబులు నమూల్యంబు లగు మణిభూషణంబులు నొసంగ

నెంతయు నంతరంగంబున సంతసింపుచు నేఁ దలంచు తలంపునకు

		 ఈ పేజీలో చివరి మార్పు 23 డిసెంబరు 2020న 15:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

